Avgerðir frá Skatta- og avgjaldskærunevndini

Avgerð nr. 05-02-21-44 frá 22.03.2007
Gegni hjá limum í kommunalari skattakærunevnd 
og rætturin at leggja fram fyri nevndini

- § 13, stk. 3 og § 17, stk. 3 í lógini um toll- og skattafyrisiting
Samandráttur:

Skatta- og avgjaldskærunevndin avgjørdi at heimvísa mál til nýggja viðgerð hjá kommunalari skattakærunevnd vísandi til, at tveir av limunum vórðu mettir at vera ógegn​igir.
Avgerð

Málslýsing:

Kærarin A hevði selt partabrøv áljóðandi kr. 4.000 í Sp/f B til Sp/f C til kurs 3000. Toll- og Skattstova Føroya metti, at talan var um krógvað vinningsbýti, tí partabrøvini vórðu seld fyri ein kurs, sum ikki hevði verið fingin, um selt varð í fríari sølu.

Kommunal skattakærunevnd tók tann 1. september 2005 avgerð um, “at Sp/f B skal rinda landskassanum avgjald av krógvaðum vinningsbýti til A sum avleiðing av søluni 9. mars 2001 av innskotspeninginum í Sp/f B til Sp/f C, men at upphæddin skal minkast til 33.600 kr.”

Avgerðin er kærd til Skatta- og avgjaldskærunevndina, men vísandi til kæruna viðgjørdi nevnd​in fyrst formligu viðurskiftini í málinum.

Kærarin:

A hevur kært avgerðina hjá Kommunalu Skattakærunevndini til Skatta- og avgjalds​kæru​nevndina. Í fyrstu atløgu krevur hann, at málið verður sent til nýggja viðgerð hjá Kommu​nalu Skattakærunevndini vísandi til, at málsviðgerðin hjá nevndini ikki hevur verið í tráð við lóg um toll- og skattafyrisiting.

Verður henda áheitan ikki gingin á møti, tilskilar kærarin sær rætt til at koma við við​merk​ingum til málið annars.

Kærarin vísir á, at brot er framt á § 17, stk. 2 og § 13, stk. 3 í lógini um toll- og skatta​fyri​sit​ing.

Hann vísir m.a. á rættin hjá skattaborgaranum at leggja fram sína áskoðan. Framløgan fór ikki fram soleiðis, at hædd varð tikin fyri lógarvardu rættindunum hjá skattaborgaranum. Framløgan varð partvíst amputerað við, at lovaða framsýningarútgerðin ikki var til staðar.

Partvíst við at nokta framløgu av ávísum sjónarmiðum - herundir gjøgnumgongd av Ll. Um toll- og skattafyrisiting í ár 2001, tágaldandi § 3, stk. 8. Partvíst við, at limur fór av fundi​num.

Harnæst vísir kærarin á ógegni hjá trimum av 7 limum í nevndini. Hesir limir hava/hava havt heilt ella partvíst virksemi í kapping við virksemið hjá kæraranum. Helvtin av limunum á fundinum, har støða varð tikin, metast at vera ógegnigir.
Kærarin vísir á, at ógegni samstundis hevur ávirkan á hansara framløgu. Skattgjaldarin ynsk​ir ikki at leggja fram framtíðarætlanir, strategiir og starvsfólkapolitikk fyri virksemi sítt, fyri limum við persónligum og fíggjarligum áhuga í fyritøkum, sum eru í kapping við hansara. Av hesum verður hann forðaður í at leggja fram upplýsingar til sín fyrimun.

Víst verður eisini á, at E í tíðarskeiðnum frá 1996 til mars 2005 hevur verið nevndar​for​maður í Sp/f B.
Toll- og Skattstova Føroya:

Toll- og Skattstova Føroya heldur, at Kommunala Skattakærunevndin hevur ikki framt brot á §§ 17, stk. 2 og 13, stk. 3 í lógini um toll- og skattafyrisiting.

Toll- og Skattstova Føroya heldur, at nevndin hevur hildið seg til § 17, stk. 2 á rættan hátt. Tá ið Kommunala Skattakærunevndin hevur í hyggju at taka eina avgerð, skal hon geva tí kærandi møguleika at siga fram sína áskoðan munnliga fyri nevndini. Hetta hevur A fingið møguleika til.

Útgerðin, ein kanón, sum hann skuldi nýta til framløguna, var tó ikki tøk, men A játtaði sjálv​ur, at honum ikki nýttist eina kanón hóast alt, og at hann kundi bera fram sína munnligu

framløgu uttan kanón. Tí heldur Toll- og Skattstova Føroya, Stýrið, at Kommunala Skatta​kærunevndin ikki hevur umsitið hesa grein skeivt. A sleppur ikki at leggja fram sjónarmið, sum ikki hava nakað við málið at gera, og er hetta somuleiðis í tráð við greinina, tí Komm​u​nala Skattakærunevndin hevur bert skyldu til at lurta eftir hansara sjónarmiði av júst hesum máli.

Kommunala Skattakærunevndin hevur somuleiðis ikki skyldu at svara munnligum spurn​ing​um frá kæraranum. Tað er nevndin, ið kann seta relevantar spurningar, fyri at fáa lýst málið á best møguligan hátt. Formaðurin í Skattakærunevndini ger rætt, tá ið hann minnir A um at halda seg til málið.

A nevnir ikki, hvønn av limunum hann metir vera ógegnigan. Toll- og skattafyrisitingarlógin

ásetir, at limirnir sjálvir í fyrstu atløgu mugu meta, um teir eru gegnigir ella ikki. Ongin av lim​unum hevur mett seg hava ógegnið, og tí kann Stýrið ikki annað enn staðfesta, at Komm​u​nala Skattakærunevndin øll var gegnig, tá ið A legði fram síni sjónarmið. Tað, at onkur av limunum møguliga hava rikið líknandi virksemi, sum A, ger ikki viðkomandi ógegnigan, tí tað eru ikki fyritøkurnar hjá A sum so, sum eru til viðgerðar, men eitt mál um parta​bræva​sølu. Stýrið er samt við Kommunalu Skattakærunevndini, sum fastslær, at hvørki § 17 ella § 13 hava verið skeivt umsitnar.

Kommunala Skattakærunevndin:

E upplýsti, at hann í 2005 var í føstum starvi hálvan dag og harumframt hevði eitt virki, hvørs inntøka svaraði til uml. 10-15% av samlaðu skattainntøkuni hvørt ár.

F upplýsti, at hann hevði verið í føstum arbeiði hjá tveimum partafeløgum, og seinni í 2005

fór hann uttanlands at arbeiða. Einasta virksemi, hann hevði við hús, var fyri ávíst áhuga​felag.

D greiddi frá, at hann hevði fulltíðarstarv hjá tí almenna. Hjúnafelagin rekur eitt virki. Ein​asta tilknýti, hann hevur til virkið, er, at hann tekur hond í, tá tað er neyðugt, og hann annars hevur tíð til tað.
Avgerðin hjá Skatta- og avgjaldskærunevndini

Orðingin í § 17, stk. 2 í lóg um toll- og skattafyrisiting tryggjar, at kærari kann bera sína áskoð​an fram fyri nevndini, áðrenn hon tekur avgerð, sum ikki til fulnar gevur honum við​hald í kæru síni.
Kommunala Skattakærunevndin hevur sent kæraranum málslýsing og uppskot til avgerð og

givið honum høvi at koma á fund við nevndina, áðrenn avgerðin varð tikin.

Tað er Kommunala Skattakærunevndin, sum stýrir fundinum, og kærarin hevur ikki krav upp á svar frá teimum um teirra støðu til málið ella ávísar partar av málinum, ella at nevndin fer í eitt orðaskifti við hann. Hann hevur einans krav upp á at leggja sjónarmið fram, sum hava við málið at gera.

Tað at teknisk útgerð, sum kærarin hevði væntað fór at vera á staðnum, vísti seg ikki at vera

har, er ikki nakað, sum inniber, at grundarlag er fyri at senda málið til nýggja viðgerð.

Kærarin fekk eisini innan fundin at vita, at útgerðin ikki var tøk og góðtók, at so var.

Hvat og hvussu nógv kærarin skal leggja fram á fundi er ringt at taka dagar ímillum. Greitt er tó, at tað ber ikki til at siga, at kærarin hevur fingið høvi at bera áskoðan sína fram fyri nevndini, um hann hevur fingið fundarboð, men reelt ikki hevur fingið orðið. Hinvegin er tað ikki neyðugt at endurtaka og gjøgnumganga alt tað, sum longu er lagt fram skrivliga.

Havast skal eisini í huga, at tá málið er komið somikið langt í viðgerðini hjá Kommunalu Skatta​kærunevndini, at kærarin fær høvi at koma á fund við nevndina, skuldi málið gjarna verið so gott sum fult upplýst.

Samanumtikið metti nevndin, at upplýsingarnar í málinum góvu ikki grund til at halda, at brot varð framt á § 17, stk. 2 í lóg um Toll- og skattafyrisiting.

Viðvíkjandi spurninginum um gegni viðmerkti nevndin, at málið snýr seg um at fáa staðfest

virðið á partabrøvunum í Sp/f B.

Nevndin metti, at tá metast skuldi um virðið á fyritøkuni, kundi ikki avvísast, at nevnd​ar​formaðurin í fyritøkuni, tá handilin fór fram, og beinleiðis kappingarneytar máttu metast sum ógegnigir vísandi til, at hesir persónar kundu sigast at hava ein áhuga í úrslitinum av málinum ella ivi kundi vera um, at hildið varð við einum av pørtunum.

Sostatt metti nevndin, at E mátti sigast at vera ógegnigur at viðgera spurningin um virðisá​set​ing av partabrøvunum í Sp/f B vísandi til, at hann hevði verið nevndarformaður í felagnum frá 1996 til 2005, og tí hann rak virki í kapping við kæraran, jbr. § 3, stk. 1, nr. 3 og 5 í fyrisitingarlógini.

Somuleiðis metti nevndin, at D mátti sigast at vera ógegnigur vísandi til, at hjúnafelagi hans​ara rak virki, sum var í kapping við Sp/f B, jbr. § 3, stk. 1, nr. 2 og 5 í fyrisitingarlógini.

Hinvegin metti nevndin ikki F vera ógegnigan at viðgera málið.

Skatta- og avgjaldskærunevndin avgjørdi tí at heimvísa málið til nýggja viðgerð hjá Komm​u​nalu Skattakærunevndini.
